
Ni ez naiz hangoa 
TXILLARDEGI 

HEMENGOA naiz 
ni. Hegoarra. Hegoar aber-

tzalea. 
Eta horregatixek, hain zu-

zen, gero eta maizago egoten 
naiz lotsatuta, ahalketua. Zer 

espero dezakegu gure Ipartar anaiengandik? 
Deus gutxi onik: eta laudoriorik, are nekezago. 

Ni ez naiz Muskildikoa, edo-ta Ilharrekoa, 
Behauzekoa, Mehainekoa... Nik dakita? Baio-
nakoa! 

Gero eta gogorrago zait ETBri isurtzen 
zaion espainiarkeria osoa irestea. Gaitza da 
hau, zinez: Euskal Telebista inoiz izango ote 
genuen ametsetan, eta orain... hau! 

«Murcian lau hankako behi bat jaio da... 
Zamoran oso piper merkeak saltzen dira... 

Marbellako hotelak beterik daude. Barcelo-
nan gona luzea ari da hedatzen»... Eta Limo-
gesen zer? Limoges non da? A! gabatxo herri 
bat! Ez da gure arazoa! 

"De nuevo la guerra de la anchoa ... Fran-
tsesak gora, frantsesak behera, españolak gora, 
españolak behera... Eta euskaldunak? 

Ayer, tras la derrota del Atletic, solo te-
nemos al Real Madrid»... 'Gure' telebistan, 
omen. 

«Euskal Herriaren defendatzaileak» ez daki 
euskaraz. Gaztelaniaz daki. Eta kitto. Zer sen-
ditu behar dute arbotiarrek, atarraztarrek eta 
hazpandarrek, horrelako 'defendatzaile' 
arrotz horren aurrean? Zer esango lukete 'ga-
batxoengandik' urruti senditzen diren horiek, 
'gure' defendatzaile horrek frantsesez besterik 
ez baleki? 

Ni ez naiz hangoa. Baina hango banintz, eta 
Donostiako naizelarik ere bai, ahalke naiz, 
anrunt. Ikusmolde etengabe horiek gure es-
painiarkuntzaren seinale iruditzen zaizkit. 

1571ko euskal Biblia aipatu da egun haue-
tan. Biblia horren itzultzailea beskoiztarra zen. 
Hura ere ez zen hegoarra. Baina euskalduna eta 

euskaltzalea bai. Eta hau ez dugu entzun. 
Korrika Garazitik abiatuko da gaur, Ipa-

rraldetik. Deskalabro españolista honetan, 
txalo merezi luke AEK-k 'euzko' agintarien-
gandik! 

Zer ematen diote? Egurra! Bapo! 




